
MINUTI

Il-Minuti ta’ Laqgħa Nru 81 li saret nhar it-Tlieta, 21 ta’ Frar 2017 ġew ikkonfermati.  

KORRISPONDENZA

THE CHAIRPERSON (Onor. Anthony Agius Decelis):  Nixtieq inpoġġi fuq il-Mejda din il-korrispondenza li rċevejna mingħand l-iSpeaker: 

Kopja tar-Rapport tal-Kunsill għall-Maltin li Jgħixu Barra minn Malta għall-2016 maħruġ mill-Ministeru għall-Affarijiet Barranin.  


DISKUSSJONI DWAR L-ISPORTS NURSERIES F’MALTA – KONTINWAZZJONI

Ikompli minn nhar it-Tlieta, 21 ta’ Frar 2017. 

THE CHAIRPERSON:  Illum se nkomplu d-diskussjoni tagħna fuq l-isports nurseries f’pajjiżna u għalhekk nilqa’ magħna lil Dr Anthony Galea u lis-Sur Carlo Mamo, President u Segretarju Ġenerali tal-Malta Football Players Association.  Bħalma tafu  fl-ewwel laqgħa li għamilna fuq dan is-suġġett kellna r-rappreżentanti tal-YFA u tal-MFA li tawna l-veduti tagħhom.  Issa qabel ma nibdew id-diskussjoni nixtieq ninformakom li din il-laqgħa se tiġi mxandra live fuq il-websajt tal-Parlament u aktar ‘il quddiem tiġi mxandra wkoll fuq il-mezzi tax-xandir tal-Parlament.  Dr Galea, tista’ tagħtina l-veduti tagħkom. 

DR ANTHONY GALEA (President tal-Malta Football Players Association):  Nirringrazzjakom ta’ din l-istedina.  Miegħi llum hawn is-Sur Carlo Mamo, Segretarju Ġenerali tal-Malta Football Players Association.  L-Assoċjazzjoni tagħna tirrappreżenta lill-players, madanakollu l-għan tagħna dejjem kien dak li nibdew noħolqu djalogu soċjali hawn Malta għax deherilna li waħda mill-akbar problemi li għandna f’pajjiżna hi li hemm assoċjazzjoni li tidderiġi l-futbol Malti, u li tidderiġih tajjeb għax imxejna ‘l quddiem, imma għad hemm ħafna affarijiet xi jsiru u hemm bżonn ta’ ilħna differenti li jikkontribwixxu għad-diskussjoni.  U minħabba f’hekk deherilna li għandna nwaqqfu l-assoċjazzjoni tagħna u minn hemmhekk bdejna mmexxu diversi affarijiet fuq l-aġenda tagħna.  Waħda minnhom hija n-nursuries u t-tfal u l-iżvilupp tal-istess tfal.  

Is-Sur Mamo u jien konna nilagħbu l-futbol flimkien imma llum it-tnejn li aħna irtirajna.  U għalhekk dan li qen nagħmlu mhux qed nagħmluh għalina imma qed nagħmluh għall-ġenerazzjonijiet futuri.  Huwa importanti li l-focus tagħna jkun f’dik id-direzzjoni. Meta ċċekkjajna l-affarijiet sibna li hemm ħafna lmenti u fil-fatt bdew jidħlu ħafna lmenti ta’ tfal.  Jien ilni neżerċita l-professjoni ta’ avukat għal dawn l-aħħar 15-il sena u nista’ nassigurakom li tal-inqas jiġu bejn 10 u 15-il ġenitur kull sena jilmentaw bil-problemi li jkollhom!  Issa s-Sur Mamo jkun jista’ jagħtikom aktar informazzjoni peress li hu jmexxi l-assoċjazzjoni u jkun jista’ jgħidilkom kemm nirċievu lmenti fis-sena.  Il-problema teżisti u naħseb li l-MFA, meta ltaqgħu magħkom, ipprovaw juru li m’hemmx din il-problema.  Issa problemi f’ċerti oqsma m’hemmx, fosthom fuq it-tfal ta’ taħt it-12-il sena.  Jiġifieri lmenti ta’ dik l-età ma tantx nirċievu u jekk nirċievu jiġu solvuti.   

Il-problema qiegħda fl-etajiet l-oħra u din il-problema teżisti.  Riċentement sar ħafna xogħol mis-Sur Mamo, li ħejja petizzjoni uffiċjali li ffirmawha ‘l fuq minn 2,000 ġenituri.  Din il-petizzjoni kienet intiża sabiex jittieħdu l-passi meħtieġa biex jinbidlu r-regoli.  Hawnhekk qed nitkellmu fuq 2,000 persuna u li dawn ma morniex aħna nħabbtulhom il-bibien biex jiffirmawlna imma ġew minn rajhom għax kienu qed isibu din il-problema.  Għalhekk dawn in-nies daħlu online u ffirmaw il-petizzjoni.   Imbagħad ‘il quddiem nippreżentawlkom kopja tagħha biex iżżommuha fir-records tagħkom.  Il-punt hu li l-problema teżisti u hija lampanti ...

THE CHAIRPERSON:  X’kienet tgħid il-petizzjoni?

DR ANTHONY GALEA:  Inħalli f’idejn is-Sur Mamo biex jgħidilkom hu għax huwa iktar intiż minni fuqha.

IS-SUR CARLO MAMO (Segretarju Ġenerali tal-Malta Football Players Association):   Aħna waqqafna l-assoċjazzjoni għall-professional players.  Hawn Malta għandna żewġ tipi ta’ professional players; ħafna mill-Maltin huma part-time players mentri l-maġġoranza tal-barranin huma full-time players.  Issa l-ilmenti li bdew jidħlulna, aktar milli mingħand il-players kienu mingħand il-ġenituri.  Ġenitur wara l-ieħor bdew jgħidulna li hemm problema kważi akbar fit-tfal milli fil-kbar.  Issa l-problema x’inhi?  Il-problema hi li ħafna mit-tfal li sfortuntament ma jkunux ta’ ċertu livell jinqabdu f’sistema fejn biex jiċċaqilqu minn mal-klabb tagħhom irid isir ċertu ħlas.  Dan il-ħlas irid isir on top of a membership fee annwali, il-ħlas tal-kit u biex titlaq - issa nispjega ftit kif inhi s-sistema - trid tħallas €300 għal kull sena li tkun għamilt ma’ dak il-klabb.  Issa aħna xi rridu?  Aħna rridu li jkun hemm sistema li tkun trasparenti, li neliminaw il-lok ta’ abbuż li jiddependi minn persuna waħda jew minn kumitat sabiex jgħid li għal dak it-tifel partikolari rrid €1,000.  Kellna transfer ta’ tifel li ġie jiswa €3,000!

THE CHAIRPERSON:  Fuq liema age group ta’ tfal qiegħed titkellem?

IS-SUR CARLO MAMO:  Bejn 12 u 18-il sena.  Minn 12-il sena ‘l isfel, kif qal tajjeb Fr Hillary Tagliaferro fil-laqgħa ta’ qabel, m’hemmx problema għax fl-aħħar ta’ kull staġun it-tifel jista’ jiċċaqlaq.  Aħna nifhmu li għandu jkun hemm stabilità fin-nursery u li allura t-tifel ma jistax jiċċaqlaq f’nofs staġun imma jiċċaqlaq biss fl-aħħar tal-istaġun.  Imma fl-aħħar tal-istaġun, la jkun ħallas għas-servizz li tatu n-nursery, it-tifel għandu d-dritt li jitlaq.  Issa għandek nurseries li jirċievu €100 u żgur li b’din is-somma mhumiex se jkopru l-ispejjeż li jonfqu fuq it-tifel.  Għandek nurseries oħra li jieħdu €400 - good luck to them – imma dik is-somma żgur li tkopri l-ispiża.  Imma dik kienet l-għażla tal-ġenitur li jħallasha.  

Ovvjament aħna hawnhekk ġejna bis-soluzzjonijiet ukoll u mhux bil-problemi biss.  Għandna diversi options li se naqsmuhom magħkom.  Aħna rridu li n-nurseries jitħallsu tal-ispiża li jkunu nefqu fuq it-tfal.  Qed ngħidu li rridu aktar trasparenza minħabba r-retained list.  Prattikament il-petizzjoni kienet tgħid li aħna rridu li s-sistema tinbidel u ssir aktar trasparenti, li ma jkunx hemm lok ta’ abbuż u li n-nurseries jitħallsu tal-ispiża li jagħmlu.   Issa għalfejn qed insemmu t-trasparenza?  

ONOR. DAVID AGIUS:  Fl-aħħar laqgħa li kellna mal-YFA u mal-MFA jien fhimt li sa 12-il sena m’hemmx problemi.  Imbagħad minn 12 sa 15-il sena jkunu marbutin għal tliet snin.  Naqblu s’hemmhekk?  Tajjeb.  Imbagħad the next step hija bejn 15 to 19 years ...

IS-SUR CARLO MAMO:  Ta’ 19 meta ma jkunux aktar eliġibbi biex jilagħbu fl-under 19.  Imbagħad mal-kbar jibqgħu mal-klabb u dik tiġi storja differenti.  

ONOR. DAVID AGIUS:  Meta qed ngħidu li rridu nibdlu s-sistema, aħna qed nissuġġerixxu li nibdlu s-sistema mhux għat-tfal ta’ taħt it-12-il sena.  Fil-fatt fuq dak l-age bracket qegħdin naqblu li għandu jibqa’ kif inhu.  Is-suġġerment tagħkom qiegħed fuq dawk li għandhom minn 12-il sena ‘l fuq biex ma tibqax aktar 15 to 19. Qegħdin naqblu?

DR ANTHONY GALEA:  Kemm inżid xi ħaġa fuqha din; ħafna mill-affarijiet li qalulkom l-MFA u anke Fr Hillary aħna naqblu magħhom għaliex huma affarijiet tajbin.  Kif semma s-Sur Mamo huwa tajjeb li jkun hemm stabilità fil-klabbs għaliex dawn jagħmlu xogħol tajjeb u huwa importanti li jkunu hemmhekk.  Biss aħna xtaqna nżidu diversi punti oħra li ma ntqalux.  Pereżempju sar ħafna focus fuq it-tfal ta’ taħt it-12-il sena f’dik il-laqgħa imma mbagħad għandna problema kbira fuq dawk it-tfal ta’ bejn is-17 u d-19-il sena, fejn dawn iż-żgħażagħ ikunu qegħdin jipprovaw jidħlu fid-dinja tax-xogħol jew ikunu diġà qegħdin jaħdmu u l-fatt li jibdew isibu l-bsaten fir-roti fl-iżvog tagħhom, se tagħmilha agħar għall-iżvilupp tagħhom.  Dak huwa ħin importanti ħafna għalihom u aħna ilna ħafna nisħqu li hemm bżonn li jsiru t-tibdiliet meħtieġa.  Aħna nixtiequ napprofittaw mill-opportunità li qed tagħtuna sabiex insemmu dawn il-problemi għax irridu nammettu li hemm problema u mhux kif forsi bdew jissuġġerixxu l-mistednin preċedenti li qisu m’hemm l-ebda problema u li nistgħu mmexxu ‘l quddiem! 

L-MFA u l-YFA għandhom programmi li qed jippruvaw idaħħlu biex imexxu l-affarijiet ‘l quddiem imma aħna naħsbu li dan mhuwiex biżżejjed u l-affarijiet għandhom jiġu indirizzati b’mod differenti.  Jiena wieħed minn dawk li naqbel li għandu jkun hemm l-awtonomija fl-isports, però jekk l-isports mhux qed jasal waħdu, mela allura hemm bżonn li jkun hemm l-għajnuna jew direzzjoni minn x’imkien ieħor.  Tant hu hekk li l-Gvern għamel intervent importanti ħafna meta kien hemm tnaqqis fit-taxxa li jiddikjaraw il-players.  Dik l-għajnuna flimkien ma’ diversi miżuri oħra li daħħlet l-MFA wasslu sabiex ħafna players jibdew jagħmlu kuntratti iktar serji u iktar trasparenti.  Allura jekk tiddaħħal miżura bl-għajnuna tal-awtoritajiet, jekk din tkun ta’ ġid, naħseb li kulħadd għandu jimxi ‘l quddiem.  Dak huwa l-messaġġ li rridu nwasslu llum.   

IS-SUR CARLO MAMO:  Ħalli ngħid ftit mill-problemi li qed naraw aħna.  L-aħħar darba ssemmiet ir-retained list u l-idea tagħha hi li jkun hemm 24 player f’kull kategorija.  L-idea tar-retained list hija tajba imma minn 12 sa 14-il sena r-retained list ikun fiha 36 player u mhux 24!  U dan meta qed ngħidu li se jilagħbu 11-il player biss jew inqas.  Issa apparti minn dawk is-36 jew l-24 player, - bejn l-14 u s-16-il sena għandek 24 player fir-retained list – għandek ukoll dawk il-players li jkunu on loan.  Dawn il-players ma jitniżżlux fit-retained list.  Mela inti jista’ ikollok retained list b’24 player plus 6 jew 10 players oħra li jkunu on loan!  Mela b’kollox ġejt bi skwadra ta’ 35 player!  Għalfejn għandek bżonn skwadra ta’ 35 player meta anke fiċ-Champions League għandek skwadra ta’ 25 player!?  

Għalfejn ir-retained list mhijiex available online biex ikunu jistgħu jarawha l-ġenituri? Għalfejn dawn iridu joqogħdu jmorru l-MFA biex jarawha?  Issa dawn lanqas jilħqu jidħlu fil-bini tal-MFA li ma jċemplulhomx biex jgħidulhom li t-tali mar jara r-retained list!  Imbagħad x’ħin it-tifel imur lura ssirlu pressjoni għax jgħidulek li dan irid jitlaq minn hemm.  Għalfejn għandu jkun hemm dan in-nuqqas ta’ trasparenza?  X’fiha ħażin li r-retained list tkun online biex il-ġenituri jkunu jistgħu jarawha?  U r-retained list għandu jkun fiha 24 player u mhux 24 player plus dawk on loan!  Issa jekk titkellmu mad-diriġenti għolja tal-MFA jafu jaqblu però kif bdejna ngħidu qabel; is-sistema ta’ kif jiġu eletti hija ftit diffiċli għalihom biex jieħdu d-deċiżjonijiet.  Apparti milli ma jistgħux jieħdu d-deċiżjonijiet għax dawn jittieħdu mill-kunsill li huwa magħmul mill-klabbs ...   

DR ANTHONY GALEA:  Mela jekk it-tifel tiegħek huwa number 35 on the retained list, iċ-chances li jilgħab ...  Fl-aħħar mill-aħħar dawn it-tfal kollha jridu jilagħbu.  U xi kultant il-ġenituri jaħsbu li għandhom l-aqwa tifel fil-futbol.  L-idea tagħna hi li r-retained list, li għandha l-vantaġġi tagħha, jekk mhux qed twassal għall-għanijiet li għaliha ġiet maħsuba, mela hemm bżonn li jkun hemm rethinking tas-sitwazzjoni. 

ONOR. DAVID AGIUS:  Qiegħed nifhem sew li intom qed tgħidu li r-retained list għandha tinżel minn 36 għal 24 player, esklużi dawk on loan?  

IS-SUR CARLO MAMO:  Il-loans ikunu inklużi.  Inti m’għandekx bżonn kategorija akbar minn 24 player jekk se jilagħbu 11-il player.  Il-players on loan iridu jkunu mniżżlin mal-lista tal-24 player.

ONOR. DAVID AGIUS:  Jekk għandek players loaned miegħek jitniżżlu f’dik il-lista wkoll?  Mela allura se tiċkien aktar. 

IS-SUR CARLO MAMO:  Hekk hu. 

ONOR. CHRIS AGIUS:  Imma l-Onor. David Agius għamel kumment u naħseb li ma fhimtuhx.  Meta player ikun on loan jitniżżel mal-lista ta’ min ikun on loan.

IS-SUR CARLO MAMO:  Le, ma jitniżżilx.  Nista’ inġiblek l-istatut ukoll.

ONOR. CHRIS AGIUS:  Safejn naf jien jitniżżel.  Jekk le, inbiddlu l-affarijiet.  Meta jien kont nieħu ħsieb klabb, kull meta jkollok player misluf minn klabb ieħor, dan kien jitniżżel fuq ir-retained list għax inkella jiġi free.  (Interruzzjonijiet)  Jien għamilt 15-il sena bħala president ta’ klabb u kont nieħu ħsiebhom jien dawn l-affarijiet flimkien ma’ kollega ieħor.  U konna nagħmluha ċara li l-players imsellfa lill-klabb tagħna jkunu mniżżlin fuq ir-retained list.  Hekk kienet dak iż-żmien.

ONOR. DAVID AGIUS:  Klabb jista’ jkollu 36 player plus numru ta’ players oħra li jkunu on loan u allura jista’ jispiċċa jkollu madwar 40 player miegħu?

IS-SUR CARLO MAMO:  Hekk hu.  Issa x’inhi l-problema hemmhekk?  L-age groups jimxu kull sentejn u allura ż-żgħar ta’ dak l-age group partikolari se jkollhom inqas ċans li jilagħbu.  B’hekk il-klabbs aktar ikollhom interess li jibagħtuk ...

THE CHAIRPERSON:  Kif għedt l-aħħar darba għalija l-futbol jiġi darba kull erba’ snin u għalhekk m’iniex daqshekk intiż fuq is-suġġett.  Allura klabb tal-futbol ikollu tim wieħed f’kategorija waħda jew inkella jeżistu tournaments għall-first division, tournaments għas-second division u tournaments għat-third division?  Klabb wieħed jista’ ikollu aktar minn tim wieħed?  

IS-SUR CARLO MAMO:  Jista’ jkollhom aktar u hemm klabbs li jilagħbu tim B kontra tim B.  Imma ħafna drabi dan isir mat-tfal iż-żgħar ħafna, jiġifieri ma’ dawk taħt it-12-il sena. 

ONOR. DAVID AGIUS:  Il-Mosta għandhom tim wieħed tal-under 15, il-Belt għandhom tim wieħed ... 

THE CHAIRPERSON:  Allura biex it-tfal kollha jipparteċipaw ma jistax ikollok aktar minn tournament wieħed għal-livelli differenti?

IS-SUR CARLO MAMO:  Se nsemmi problema aktar inkwetanti u li ġew il-ġenituri jkellmuna fuqha.  Meta t-tfal ikunu on the shoulder year, meta jkunu żgħar, il-klabbs ikunu jridu jitbagħtuhom ma’ klabb ieħor.  U dan għax forsi ma jkollhomx il-faċilitajiet meħtieġa għalihom u għax ikunu iridu jilagħbu, jiġifieri for all the good reasons in the world.  Però meta inti tifel u għandek 12 jew 13-il sena ma tridx li xi ħadd jgħidlek li trid tmur hemm bilfors.  Apparti minn hekk il-klabbs qegħdin jiftiehmu bejniethom biex iċaqilqu lit-tfal.  U the recieving club, li forsi miegħu għandu tfal li mhumiex daqshekk tajbin, jekk se jdaħħal erba’ players minn klabb ieħor li huma aktar tajbin, it-tfal li kienu ma’ dak il-klabb u li kien mingħalihom se jilagħbu, spiċċaw reġgħu ġew relegated back!  Għalija din qiegħda toħloq a social injustice plus l-agħar ħaġa hi li mhux qed jiddeċiedu t-tfal fuq il-futur tagħhom imma qed jiddeċiedu għalihom il-klabbs.  Apparti li meta jsiru dawn it-tip ta’ arranġamenti ġieli ssemmew ukoll arranġamenti finanzjarji, xi ħaġa oħra li tista’ twassal għall-abbuż. 

ONOR. PAULA MIFSUD BONNICI:  Ma rridx ninftiehem ħażin imma as such xi jfittex klabb?  Li jkollu ħafna tfal miegħu ...

IS-SUR CARLO MAMO:  Aħna mhux qed ngħidu li l-klabbs kollha jagħmlu hekk.  Qed ngħidu li għandna nagħmlu sistema fejn ma jkunx hemm dan l-abbuż u fejn nistgħu nżommu l-kontroll billi jkollna aktar trasparenza.  Dan nistgħu nagħmluh billi jkun hemm prezz fiss li n-nurseries jieħdu, prezz li huwa ġust għan-nefqa li jkunu għamlu fuq dawk it-tfal.  (Interruzzjonijiet)  Fr Hillary qal li huwa abbuż li l-players ma jitħallewx jilagħbu u aħna dak li rridu u ċjoè li l-players ikollhom ċans jilagħbu.  

Issemma wkoll il-Complaints Board u fl-aħħar laqgħa intom qiskom ħriġtu minn hawnhekk bl-impressjoni li m’hemmx problemi.  Intqal li 0.1% imorru quddiem dan il-bord.  Issa jien kont fuq il-Complaints Board ħames snin ilu u veru li jkun hemm equal representation fuqu għax aħna ninnominaw tliet min-nies ukoll.  Il-problema tal-Complaints Board hija li dan jimxi mar-regolamenti tal-MFA.  Fi żmieni kienu jiġu ġenituri quddiemna u malli joħorġu konna ngħidu li għandhom raġun imma r-regolamenti hekk jgħidu.  Fil-fatt il-problema mhijiex il-Complaints Board imma hija r-regolamenti.  

ONOR. DAVID AGIUS:  Tista’ tagħtina eżempju?

IS-SUR CARLO MAMO:  Mela mort ma’ ġenitur u tifel xahrejn ilu quddiem il-bord.  Jiġifieri jekk se jkollkom l-istatistika f’idejkom għal din is-sena se jkun hemm inkluż il-każ ta’ dan it-tifel li kien reġistrat ma’ klabb A u kien fir-retained list ta’ 36 player.  Billi l-klabb ta’ dan it-tifel kien fl-akkademja, kien qed iħaddem il-kunċett li jagħti t-training tiegħu lil 23 player biss.  Mela għandek klabb b’retained list ta’ 36 player imma li jista’ jagħti t-training biss lil 23 minnhom.  Allura x’se jsir minnhom il-players l-oħra?  Imorru on loan.  Issa dan il-player xtaq imur ma’ klabb ieħor u l-klabb li ried imur miegħu riedu jaċċettawh magħhom imma mhux on loan għax inkella s-sena ta’ wara kien ikollu jerġa’ jmur mal-klabb li qiegħed miegħu bħalissa.  Dawn qalulu li lesti jeħduh magħhom basta għal kollox.  Madankollu klabb A m’aċċettax!  Issa dan it-tifel mhux qed jieħu t-training u mhux qed jilgħab!  

Għalhekk morna quddiem il-Complaints Board u d-delegati ta’ klabb A qalulna li huma m’għadhomx fl-akkademja u allura t-tifel seta’ jerġa’ jibda jingħata t-training. Dan m’għandux ċans jilgħab għax mhux tajjeb biżżejjed imma jekk irid jista’ imur on loan.  U rċevejna d-deċiżjoni li ladarba l-klabb tah ċans li jerġa’ jibda jingħata t-training ...  Ovvjament dan kien ilu tliet xhur ma jistax jieħu t-training mal-klabb tiegħu!  U tlifna l-każ.  Issa qed insemmi każ li ħsibna li se nirbħu peress li ma kinux qed jipprovdulu t-training u tifel bilfors trid tipprovdulu t-training.  Dan huwa każ li seħħ riċenti.  Aħna mmorru biss quddiem il-bord b’każijiet li naħsbu li nistgħu nirbħu għax mill-bqija, li huma fil-maġġoranza, lanqas biss nibagħtuhom quddiemu.  

DR ANTHONY GALEA:  Effettivament meta l-ġenituri jiġu quddiemna ...  

ONOR. DAVID AGIUS:  X’jiġri aktar minn dak il-każ?  Dak it-tifel għandu rimedju ieħor?  

IS-SUR CARLO MAMO:  Xejn.  M’għandux rimedju ieħor għax l-Appeals Board jimxi fuq ir-regolamenti tal-MFA.  Mela jekk dan il-bord iddeċieda hekk, - aħna għandna equal representation għax kif għedt ninnominaw tliet min-nies tagħna - xorta l-Appeals Board iridu jimxu ma’ dawk ir-regolamenti.  

ONOR. DAVID AGUIS:  Jiġifieri f’dan il-każ il-futbol ma rebaħx!

IS-SUR CARLO MAMO:  La qiegħed fuq ir-retained list, it-tifel huwa proprjetà tal-klabb.

DR ANTHONY GALEA:  Sar ħafna diskors fuq il-Complaints Board.  Issa dan huwa tajjeb ħafna però għall-kbar.  Kemm ilni naħdem ta’ avukat kelli ħafna ilmenti imma qatt ma bgħatt ġenituri quddiem il-bord, speċjalment jekk it-tifel ikun ta’ xi 13-il sena. Jien qatt m’għamiltha.  Ejjew inkunu realistiċi għax it-tfal m’għandhomx imorru quddiem bord biex dan jiddeċiedi x’se jiġri minnhom!  U ma nieħdux l-impressjoni li għax ma jmorrux quddiem il-bord, allura m’hemmx problemi!  Ir-realtà hi li mhux m’hemmx problemi imma għax tkun instabet soluzzjoni oħra.  

Ħafna drabi s-soluzzjoni tkun li l-ġenituri jew il-klabb ma’ min irid imur il-player ibaxxi rasu u jagħmel dak li ma jkunx irid jagħmel jew inkella jħallas is-somma li hemm bżonn tħallas jew inkella t-tifel forsi jaqta’ qalbu mill-futbol.  Hemm ħafna li jiġrilhom hekk u aħna dik li ma rridux, speċjalment fit-tfal il-kbar.  Jiena ngħid li l-bord mhuwiex is-soluzzjoni, speċjalment għat-tfal, u lanqas nixtiequ li jkun is-soluzzjoni.  Illum fl-iSports Act hemm mekkaniżmi bħall-alternative dispute resolutions, eċċ., li forsi naslu għalihom ukoll.  Imma nerġa’ ngħid li jien żgur li mhux se nibgħat tifel ta’ 13 jew 14-il sena quddiem bord għax għandu problema, anke jekk imorru l-ġenituri tiegħu miegħu!  Dik mhijiex is-soluzzjoni.  Jekk ikollna regolamenti tajbin ma jkunx hemm għalfejn naslu sa dak il-punt. 

ONOR. DAVID AGIUS:  Jekk nieħdu dawn il-każijiet speċifiċi, mill-esperjenza tagħkom, x’għandhom ikunu t-tibdiliet meħtieġa? 

IS-SUR CARLO MAMO:  Aħna qed ngħidu li apparti li r-retained list irid ikun fiha 24 player, dawk il-players li jkunu on loan ikunu mniżżlin ukoll fuq ir-retained list u jkunu parti minn dak in-numru, u li din il-lista tkun available online biex jarawha l-ġenituri.  

ONOR. DAVID AGIUS:  Se tagħmel differenza għax tkun available online?  

IS-SUR CARLO MAMO:  Iva, għax il-ġenitur ma jkollux għalfejn joqgħod imur l-MFA biex jara r-retained list għax kif jarawk dieħel iċemplu lill-klabbs biex jinformawhom li t-tali mar jara l-lista!  

ONOR. DAVID AGIUS:  Imma inti qed tgħid hekk jekk jien immur biex niċċekkja jekk it-tifel jew it-tifla tiegħi humiex fuq ir-retained list?  U għaliex jagħmlu hekk?  Jekk tmur il-klabb ma jgħidlekx jekk intix fuq ir-retained list?  

IS-SUR CARLO MAMO:  Le, mhux il-klabb trid tmur imma trid tmur l-MFA.   

ONOR. DAVID AGIUS:  Jiġifieri jekk immur għand il-klabb li miegħu qiegħed nilgħab ma jgħidlix xorta?  

IS-SUR CARLO MAMO:  Jista’ jgħidlek u jista’ ma jgħidlekx, skond il-każ.

ONOR. DAVID AGIUS:  Jekk ma jgħidlekx il-klabb inti tmur għand l-MFA fiżikament?  U intom qed tgħidu li din il-lista għandha tkun online u inti kemm tagħtih ismek u tiċċekkja jekk intix on that list jew le mingħajr ma tkun taf jekk ħaddieħor huwiex fiha? 

IS-SUR CARLO MAMO:  Pereżempju tista’ iddaħħal l-ID card number biex tara jekk intix reġistrat ma’ dak il-klabb jew le.  

DR ANTHONY GALEA:  Dan irriduh biex nevitaw milli l-klabbs isiru jafu li inti mort tiċċekkja u allura tibda ssirlek pressjoni fuqek mill-coaches, mill-kumitat, eċċ. għax jaħsbu li trid titlaq.  

ONOR. DAVID AGIUS:  Ejjew ma nidħkux bina nfusna għax illum jekk tidħol tiċċekkja online xorta waħda dak li jkun jista’ jkun jaf li dħalt tfittex.  Jien tal-idea li għandek tiġi notifikat jekk intix fuq ir-retained list jew le.

DR ANTHONY GALEA:  Jista’ jkun ukoll b’dak il-mod.  Anzi naħseb hekk tant l-aħjar.  
  
ONOR. DAVID AGIUS:  Fil-bidu tal-istaġun tirċievi jekk intix retained by your club or not u ħadd ma jkun jaf aktar.
   
IS-SUR CARLO MAMO:  U jekk ma tirċivix sa ċertu data mela allura m’intix retained by your club.  

ONOR. DAVID AGIUS:  Jien naħseb li aktar faċli hekk.  You recieve a statement that says that you are retained by the club for this season. 

IS-SUR CARLO MAMO:  Biex nevitaw li joqogħdu jibagħtu dak l-istatement għedna li ssir sistema online.  Imma ovvjament dak li qed issemmi inti tajjeb ukoll għax jilħaq l-istess skop.  Issa tifel ta’ 13-il sena ma jistax jitlaq mill-klabb jekk ikun iffirma.  Biex jitlaq irid ikun hemm il-kunsens tal-klabb u l-ammont li jintalab mhijiex somma fissa.  U allura jistgħu jitolbu kemm iridu.  (Interruzzjonijiet)  Le, mhux €300 fil-każ ta’ tifel ta’ 13-il sena imma klabb jista’ jitlob kemm irid. 

ONOR. DAVID AGIUS:  Jiġifieri ta’ 13-il sena mhux iħallas €300?

IS-SUR CARLO MAMO:  Le.  Għandek tliet snin hekk.  Inti tista’ titlaq ta’ 15-il sena. 

ONOR. DAVID AGIUS:  Jekk jien player ta’ 13-il sena u l-klabb iddeċieda li nista’ nitlaq, il-kumpens mhux €300 ikun? 

IS-SUR CARLO MAMO:  Le, kemm iridu.

ONOR. DAVID AGIUS:  U ta’ 14-il sena l-istess ħaġa?  Imbagħad jekk ikolli 15-il sena l-ħlas huwa ta’ €900?

IS-SUR CARLO MAMO:  €900 jew €1,200, skont meta t-tifel ikun għalaq sninu.  

ONOR. DAVID AGIUS:  Hemmhekk tidħol it-€300 fis-sena filwaqt li ta’ 13 jew 14-il sena ma tidħolx? 

DR ANTHONY GALEA:  Hekk hu.  Lanqas tidħol ta’ 16, 17 u 18-il sena li huwa l-aktar age group inkwetanti.  X’qed nipproponu aħna?  Aħna qed ngħidu li kull sena, biex nirrispettaw il-kompetizzjonijiet, tifel ikun jista’ jitlaq - ir-regoli tal-futbol jipprovdu għal dan ukoll - fil-bidu u fl-aħħar tal-istaġun.  Ikun hemm dealine, a cut off date fejn issir a transfer window u sal-aħħar ta’ Novembru wieħed irid ikun iddeċieda x’se jagħmel.  Imbagħad wara dak il-perjodu ma tkunx tista’ tiċċaqlaq.  Għalfejn?  Ħalli jekk tifel mexa minn klabb għal ieħor u forsi ma jkunx sab ruħu komdu, ikun jista’ jerġa’ jiċċalaq.  Għalfejn għandna nċaħħduh milli jkompli jilgħab?  Naturalment nemmnu li jrid ikun hemm cut off date għax irridu nirrispettaw ukoll il-kompetizzjoni u l-istess tifel ma jistax jilgħab fi tliet klabbs differenti fl-istess staġun.  Din hija xi ħaġa li tagħmel ħafna sens u rridu nirrispettaw ir-regoli tal-futbol.

ONOR. DAVID AGIUS:  X’jiġri f’pajjiżi oħrajn?

IS-SUR CARLO MAMO:  F’pajjiżi oħra jħallsu – għallinqas ma’ min tkellimna aħna hekk qalilna - l-membership fee u jħallsu tal-kit.  Ma ninsewx li dawn huma amateurs u fl-aħħar ta’ kull staġun kollha jistgħu jitilqu.   

ONOR. DAVID AGIUS:  Nistgħu nsemmu liema huma dawn il-pajjiżi?  

IS-SUR CARLO MAMO:  Għandek Finland, Sweden, in-Netherlands, eċċ.  Jien ma tkellimtx mal-pajjiżi kollha imma dawn fl-aħħar tas-season, jekk it-tifel ikun ħallas il-membership fee u l-kit, mela jista’ jitlaq, anke fil-livelli tal-kbar jekk ikunu amateurs. 

ONOR. DAVID AGIUS:  Jiġifieri f’pajjiżi oħra, minn 13-il sena sa 19-il sena qatt sar studju speċifiku biex jaraw xi jsir? 

DR ANTHONY GALEA:  Ma jidhirlix li hemm.  Li nikkuppjaw lil ħaddieħor ma naqbilx.  Li titgħallem minn fuq ħaddieħor tajjeb imma li tikkopja le għax iċ-ċirkostanzi tagħhom differenti.  Dawn ikollhom financing power differenti minn tagħna u forsi għandhom metodi oħrajn fuq kif jiġu ffinanzjati.  Għalhekk ma jkunx hemm bżonn li jkollhom dan iċ-ċaqliq.  Issa tifhmunix ħażin, jien mhux qed ngħid li dan għandu jkun mezz kif jiġu ffinanzjati l-klabbs għax għalija dan huwa mezz fallaċi.  Il-verità hi li kemm-il darba trid tirċievi l-flus meta jiċċaqlaq player minn tiegħek u mbagħad tmur biex tieħu player ieħor u jkollok tagħti inti l-flus.  

L-aħħar darba l-MFA qalet li suppost huma l-klabbs li jħallsu din il-fee.  U allura dawn qed idawru l-flus tagħhom stess.  It is a cash flow għax il-flus tal-klabbs qed iduru għand xulxin.  Mela dan qatt ma jista’ jiffinanzja s-sistema waħdu because money is not coming in and out of the system but it is just a cashflow issue.   Allura fl-opinjoni tagħna li din qiegħda tgħin lill-klabbs biex jiffinanzjaw ruħhom ma naħsibx li hija korretta.  Irid isir studju li jinkludi fih il-mod ta’ kif qed jiġu finanzjati l-klabbs u fuq kif qed jonfqu l-flus.  Imbagħad fiċ-ċirkostanzi ta’ Malta …
 
IS-SUR CARLO MAMO:  Id-deċiżjoni tkun ibbażata fuq dak l-istudju biex naraw x’inhu l-aħjar mod biex nimxu ‘l quddiem.  Fil-verità x’jiġri?  Mela klabb jgħid li m’għandux bżonn it-tali player u li jrid it-tali somma għalih.  Il-ġenituri jmorru l-klabb u jgħidulu li t-tifel jista’ imur magħhom imma jridu jħallsu dik is-somma.  Issa jekk il-klabb ma jkunx jiflaħ iħallas tali somma, il-biċċa l-kbira li jiġri hu li l-ġenituri stess iħallsu s-somma biex it-tifel tagħhom ikun jista’ imur ma’ dak il-klabb.  Il-ġenituri joħorġu s-somma, issir it-transazzjoni u t-tifel ikun jista’ jmur mal-klabb l-ieħor.   

ONOR. DAVID AGIUS:  X’inhuma l-prezzijiet li tafu li qed jitħallsu għal tfal ta’ 13 u 14-il sena u għal dawk ta’ 16, 17 u 18–il sena?  Jien kont naħseb li €300 iħallsu.  Allura hemm min jitħallas iktar u hemm min jitħallas inqas?  

IS-SUR CARLO MAMO:  Hemm min jitħallas inqas u hemm min jitħallas aktar.  Hemm min jibgħat lill-players tiegħu on loan mingħajr ħlas.  Aħna mhux qed ngħidu l-klabbs kollha jagħmlu hekk, anzi l-maġġoranza tagħhom jibagħtu lill-players tagħhom on loan ħalli s-sena ta’ wara jerġa’ ikun tagħhom u lanqas iżommulhom flus.  Però is-sistema tippermetti li l-klabb jitlob kemm irid hu bħala kumpens.  Pereżempju kellna każ fejn tifel ta’ 13 jew 14-il sena ċċaqlaq għal €3,000 jew €3,500!

ONOR. DAVID AGIUS:  U lanqas ġie released?  Jew jerġa’ jintrabat ma’ dak il-klabb l-ieħor?

DR ANTHONY GALEA:  Biex jerġa’ jintrabat mal-klabb ma jistax ikun free release.  U tajjeb ngħidu li dan mhux xi każ uniku!  Dik il-petizzjoni li ffirmawha ‘l fuq minn 2,000 ruħ huma stqarrija ta’ dan li qed ngħidu.  Nerġa’ ngħid li dan ma kienx każ uniku.  Ma nixtieqx noqgħod insemmi ammonti għax ma rridx li forsi noħloq …
     
ONOR. DAVID AGIUS:  Qed ngħid hekk għax intom l-aħħar laqgħa segwejtuha online u l-perception li ħadt jien kienet li kull problema qiegħda tiġi solvuta.  Anke kif qal l-Onor. Agius Decelis, dak il-perċentwal …  

IS-SUR CARLO MAMO:  Dak il-perċentwal wasal mill-każijiet li jkun hemm quddiem il-Complaints Board.  Issa aħna spjegajna li l-Complaints Board jimxi mar-regolamenti.  Il-problema hija r-regolamenti.   

ONOR. DAVID AGIUS:  Ikun hemm abbuż apparti dawn ir-regolamenti …  (Interruzzjonijiet)  Il-fatt li ntalab €3,000 għal player ta’ 13-il sena ma nkisrux ir-regolamenti?  Intom qed tgħidu li għandna norbtu imma rridu nagħmlu limit.  

IS-SUR CARLO MAMO:  Le, ma kiser l-ebda regolament.

DR ANTHONY GALEA:  Li qed ngħidu hu li jekk indaħħlu dawn il-miżuri li qed nipproponu aħna, ma jkunx hemm lok fejn wieħed jitlob dawn it-tip ta’ flejjes għax jekk fl-aħħar tal-istaġun il-player jiġi released, massimu t-tifel ikun tilef tliet xhur imma ħadd mhu se joqgħod imur iħallas flejjes stupidi …

IS-SUR CARLO MAMO:  Aħna qed ngħidu li għandu jsir studju biex nikkwantifikaw il-costs tan-nursery.  Fil-verità it-€300 bħala nursery compensation fuq hekk hija bbażata għax suppost dak huwa l-cost ta’ kemm tonfoq in-nursery għal kull tifel.   Aħna qed ngħidu li hemm nursery li tonfoq dak l-ammont u hemm nursery li tonfoq ammont ieħor.  Pereżempju l-klabb tas-Swieqi, apparti milli kienu qalu li din is-sistema is modern slavery, jiċċarġjaw €300 jekk tifel irid jitlaq fl-aħħar tal-istaġun.  Għalihom €300 ikopru l-ispiża tan-nursery u għalhekk it-tifel jista’ jitlaq.  Aħna naqblu ma’ dik is-sistema imma l-argument tal-klabbs nifhmuh ukoll għax hemm familji li ma jifilħux iħallsu €300 fis-sena.  Issa jekk dawn il-familji jħallsu membership fee ta’ €100, dak it-tifel se jkun jista’ jitlaq fl-aħħar tal-istaġun?  Aħna qed ngħidu le.  Ejjew nikkwantifikaw l-ammont li tonfoq in-nursery, it-tifel iħallas id-differenza mill-membership fee għal kemm hu l-cost li jiġi jiswa t-tifel lin-nursery u mbagħad ikun jista’ jitlaq.  U lanqas jista’ jitlaq matul l-istaġun ħalli jkun hemm stabilità.  

Mela bir-retained list vera ta’ 24 player u li din tkun available qed ikollna t-trasparenza.  Imbagħad billi jkun hemm prezz fiss fl-aħħar tal-istaġun se neliminaw l-abbużi wkoll.  Tajjeb ngħidu wkoll li jekk ikun hemm tifel tajjeb, li dan se jilgħab premier jew first division, hemm kumpens ieħor.  Meta player jiffirma l-ewwel kuntratt, jiġifieri jrid ikollu 16-il sena, għandu kumpens li jissejjaħ it-training compensation.  Dan ma ssemmiex fil-laqgħa l-oħra u mhuwiex nursery compensation imma huwa kumpens ieħor.  Mela meta player jiffirma l-ewwel kuntratt tiegħu titħallas it-training compensation li tista’ tlaħħaq is-somma ta’ €22,500.  Dawn qegħdin fl-istatut u fir-regolamenti tal-MFA li huma wkoll available online.  Fil-fatt issibhom f’section 4 taħt training compensation.  L-ammont ivarja skont f’liema division se jmur u skont fejn se jilgħab imma kif diġà għedt, dan l-ammont jista’ ilaħħaq il-massimu ta’ €22,500 plus transfer fee oħra li tissejjaħ il-parametri.   Jekk l-ammont tal-parametri jkun iktar mill-ammont tan-nursery compensation, dik it-€300 fis-sena, hemmhekk japplikaw il-parametri.  Jiġifieri l-parametri jiġu kkalkulati - hemm mekkaniżmu daqsxejn ikkumplikat biex nispjegah - skont kemm ikun lagħab logħob imma l-massimu huwa ta’ €30,000 ta’ player li jkun lagħab man-nazzjonal jew ikun premier division.  Jekk il-player ikun kapaċi u jiffirma dan il-kuntratt, hemm kumpens extra apparti n-nursery compensation, il-membership fee u l-ħlas tal-kit.  

DR ANTHONY GALEA:  X’qed ngħidu hawnhekk?  Forsi din ma ssemmitx l-aħħar darba imma li l-ammonti jitilgħu ħafna huwa ta’ xkiel, speċjalment għaż-żagħżagħ tagħna għaliex qajla għandna players li jistgħu jiffirmaw dawn il-kuntratti.  Fil-verità ta’ 17 jew 19-il sena, ħafna mill-players ikunu jridu jitħallsu.  U inti tista’ titħallas billi tagħmel kuntratt.  Malli tagħmel kuntratt titħallas dan il-kumpens.  Hemm players tajbin ħafna li forsi l-klabbs ikunu lesti li jħallsuhom u li jinvestu fihom però l-maġġoranza tal-players mhumiex a promising Messi or a promising Maradona imma huma players average, li jieħdu pjaċir jilagħbu fil-futbol Malti, fil-premier league u fil-first division.   Issa dawn il-players qed iħabbtu wiċċhom ma’ dawn il-problemi.  U ftit huma dawk il-klabbs li kapaċi jħallsu dawk l-ammonti għax il-klabbs ukoll għandhom il-problemi finanzjarji tagħhom. 

Mela dan il-player jiġi comodity tal-klabb u l-klabb jista’ jibagħtu fejn irid.  Nerġa’ ngħid li ħafna mill-klabbs jiftiehmu mal-players u jibagħtuhom ma’ klabb ieħor għax ma jkunux iridu jżommuhom.  U spiss jgħidulhom li se jħalluhom imorru ma’ klabb partikolari u mhux ma’ klabb ieħor.  Imbagħad jekk il-player jirribella ruħu m’għandux options oħra x’jagħżel għax ir-regoli jorbtuh.

ONOR. PAULA MIFSUD BONNICI:   Jeżisti an audit trail?  Isiru spezzjonijiet fuq il-klabbs u audits fuq kemm il-klabbs ikunu effettivament qegħdin jirċievu u jħallsu? Jew m’hemmx obbligazzjoni min-naħa tal-MFA?

IS-SUR CARLO MAMO:  Nimmaġina li hemm xi forma ta’ rekords l-MFA imma din kif se tikkontrolla jekk klabb ikun ftiehem ma’ klabb ieħor u biddel xi players u jkunu ftiehmu fuq ċerta ammonti?  Huwa diffiċli ħafna li tikkontrolla dawn l-affarijiet.   

DR ANTHONY GALEA:  Naħsbu li m’hemmx informazzjoni li hija attenibbli.  Il-proposta tagħna hi dik li jkun hemm studju biex din is-sistema, li għalina mhijiex tajba u lanqas ma tiggarantixxi l-finanzi tal-klabbs ...  Nerġa’ ngħid li the net result ta’ kemm jonfqu kull sena ma’ kemm idaħħlu kull sena ma taħdimx favurihom jew inkella qajla taħdem favurihom.  Jekk nursery għandha l-ispejjeż tal-coaches u qiegħda tħallas tali ammont u hi qiegħda tirċievi tali ammont lura, xorta mhux qed tiġġustifika l-finanzi tagħha.  Allura dan l-istudju huwa importanti biex lill-klabbs nuruhom li dik mhijiex is-soluzzjoni u forsi jiġu bi proposti jew soluzzjonijiet oħra.  Għalkemm ħafna mill-klabbs jimxu b’mod volontarju, jiena naħseb li biex nimxu ‘l quddiem ma rridux inħalltu l-professionalism u l-amateurism bħala kunċetti opposti.  Inti tista’ tkun volontarju u tkun professjonali xorta waħda.  Nerġa’ ngħid li l-proposta tagħna hi li jsir studju professjonali u fil-frattemp hemm dawn il-miżuri li jistgħu jiġu attwati biex ma jibqgħux isiru abbużi.  Imma rridu nagħmluh dan l-istudju biex il-futbol Malti jimxi ‘l quddiem.
 
ONOR. DAVID AGIUS:  Ħalli nara hux qed nifhem tajjeb; min għandu 12, 13, 14 jew 15-il sena ma tista’ tagħmel l-ebda kuntratt.  Imbagħad ta’ 16-il sena ġuvni jista’ jagħmel kuntratt ma’ klabb u minflok iħallas il-membership fee jrid jitħallas hu.  Biex inġib eżempju dan mhux se jħallas membership fee u la se jkun qiegħed jilgħab se jitħallas €500 fix-xahar.  Din is-somma ivvintajtha biex inġib eżempju.  Dak il-kuntratt jagħmlu l-klabb mal-players li hu għandu fir-retained list tiegħu u allura biex jorbot aktar lill-players miegħu.  Issa x’inhu l-vantaġġ għal dak il-player - apparti mis-somma ta’ €500 li se jieħu – li jagħmel dan it-tip ta’ kuntratt?  

DR ANTHONY GALEA:  Ħalli nkunu ċari meta jsiru l-kuntratti mal-players hemm vantaġġ għalihom għax aktar se jkollhom serħan il-moħħ għax jekk forsi dak li jkun ikun għadu kif daħal fid-dinja tax-xogħol, dan se jservih bħala bħala part-time.  Veru li huwa ta’ pjaċir għalihom il-players li jilagħbu imma jsiru ħafna sagrifiċċji għax iridu jmorru għat-training 3 sigħat kuljum bis-Sibt u l-Ħadd b’kollox.  Tieħu pjaċir tmur u huwa ħafna aħjar milli forsi tagħmel xi xogħol ieħor imma ovvjament sagrifiċċju wkoll.  Dak huwa l-vantaġġ għall-player.  Is-sistema li inti tkun under contract ifisser li inti volontarjament ...

ONOR. DAVID AGIUS:  Ikun under contract imma l-kuntratt huwa wieħed standard għal kull player jew kulħadd jagħmel kuntratti differenti?  

DR ANTHONY GALEA:  Qed nitkellmu mal-MFA fuq hekk u sar ħafna progress.  Fil-fatt qed nagħmlu tweeking tiegħu biex ikun hemm standard u li jkun tajjeb u aċċettabbli għalina wkoll.  Huwa tajjeb ħafna li jkun hemm kuntratt għax iż-żewġ partijiet qegħdin jiftiehmu għal tul ta’ żmien biex jimxu ‘l quddiem flimkien.   

ONOR. DAVID AGIUS:  Din mhux kontradittorja għal dak li kontu qed tgħidu qabel u ċjoè li kull sena tixtiequ li dak il-player …

IS-SUR CARLO MAMO:  Imma dik tkun l-għażla tal-player li ta’ 16 iffirma dak il-kuntratt.  Issa tajjeb ngħidu wkoll li huwa rari ħafna li xi ħadd ta’ 16 jiffirma dawn il-kuntratti.  Normalment ikollhom 18 jew 19-il sena.  Min se jiffirma kuntratt u jkollu 16-il sena, l-itwal kuntratt li jista’ jagħmel huwa ta’ tliet snin.  U dan ma jfissirx li jista’ jagħmel dak il-kuntratt u jitlaq.  Dik hija xi ħaġa oħra fejn jidħol dak il-kumpens.  Jekk ma jiffirmax il-kuntratt però huwa xorta marbut mal-klabb, u aħna qed ngħidu li ta’ 19-il sena jista’ jitlaq.  Issa jekk jiffirma ta’ 16-il sena u għandu kuntratt u qed jitħallas, se jitlaq ta’ 19-il sena against payment, anke jekk huwa amateur.  Jiġifieri player qatt ma jista’ jaqbad u jitlaq.  Li l-klabb ikun offrilu kuntratt ifisser li l-player huwa promising u jriduh li jibqa’ magħhom.  Mela hemmhekk qed jibbenefikaw iż-żewġ partijiet.

DR ANTHONY GALEA:  Ħalli nkunu ċari jekk sar il-kuntratt aħna bl-ebda mod mhu qed ngħidu li m’għandhomx jiġu rispettati l-kuntratti.  Anzi f’dak l-istadju li jsir il-kuntratt, dan għandu jiġi rispettat sakemm idum validu.  Il-problema xi jsir qabel u xi jsir wara għax ir-regoli tal-MFA huma forsi qodma ħafna u hemm bżonn ta’ tibdila sew fihom biex jiġu in line maż-żmenijiet tal-lum.  Dawn x’aktarx saru fin-1950s u għadna nimxu bihom hekk sal-lum!

ONOR. PAULA MIFSUD BONNICI:  L-aħħar darba fhimt li under 12 il-YFA għandha speċi l-fakultà li tagħmel hi r-regolamenti mentri above 12 marbutin bil-FIFA u b’regolamenti internazzjonali …

IS-SUR CARLO MAMO:  Mhux marbutin mill-FIFA u mill-UEFA.  Kull transfer u kull regolament li tagħmel l-MFA huma tagħha.   

ONOR. PAULA MIFSUD BONNICI:  Jiġifieri mhux international regulations?

IS-SUR CARLO MAMO:  It-transfers bejn klabb Malti u klabb Malti jiġu deċiżi mill-assoċjazzjoni.  Jekk imbagħad qed nitkellmu bejn assoċjazzjoni u assoċjazzjoni oħra barranija, hemmhekk japplikaw ir-regolamenti tal-FIFA.  Li xtaqt inżid ukoll hu li kien hemm kumment fl-aħħar laqgħa li lilna ma tantx għoġobna.  Fil-fatt dawn it-tfal lanqas biss huma membri tal-assoċjazzjoni tagħna.  L-Assoċjazzjoni tagħna tkopri l-professional players u allura aħna m’għandna l-ebda interess li tinbidel in-nursery compensation.  U qegħdin hawnhekk għax ħafna ġenituri jiġu jilmentaw magħna imma aħna ma nistgħux ngħinuhom għax ir-regolamenti huma dawk li huma.  Imma tant kemm ġew ġenituri għandna li għedna li rridu naraw x’se nagħmlu wara sitt snin biex nindirizzaw din il-problema.  B’hekk għamilna din il-petizzjoni.  

Kif qal tajjeb Dr Galea t-tnejn li aħna għandna t-tfal u ma nafux humiex se jibdew jilagbu l-futbol ‘il quddiem.  Però ma nixtieqx nara lit-tifel tiegħi jiddependi minn individwu …  L-interess tagħna huma t-tfal u biex ngħinu lill-ġenituri.  Aħna ma rridux li t-tfal jitilqu b’xejn imma rridu li jkun hemm trasparenza u li neliminaw il-lok għall-abbuż u li n-nurseries jitħallsu ta’ kemm jonfqu fuq it-tfal.  Qed ngħidu wkoll li l-maġġoranza tan-nurseries illum ma jabbużawx mis-sistema imma din is-sistema tagħti lok għall-abbuż, u sfortunatament ikun hemm individwi li jabbużaw minnha. 

THE CHAIRPERSON:  L-Onor. Chris Agius. 

ONOR. CHRIS AGIUS:  Jien naqbel ma’ dak li qalu s-Sur Mamo u Dr Galea.  Fil-fatt jien għamilt 15-il sena mmexxi nursery ma’ wħud minn sħabi u nifhimha s-sitwazzjoni meta jiġi ġenitur għandek għax it-tifel mhux qed jilgħab u jkunu jridu jdaħħluh fi klabb ieħor jew saħansitra jkun qed jilgħab ma’ nursery żgħira u jaħseb li jekk imur ma’ nursery akbar ...  Kif għedt inti l-każijiet huma ftit li jirreżistu t-talba ta’ ġenitur jew ta’ tifel biex jiċċaqlaq against payment.  Jien ftit iltqajt ma’ każi kemm biex inġib players dak iż-żmien u kemm biex nibgħat players fejn jitolbu ħlas.  It-tim li kont immexxi jien kien first division u konna ngħaddu t-tfal mit-timijiet tas-second division u tat-third division.  Meta konna second division konna mmorru għand timijiet tal-first division u tal-premier.  U l-istess kif konna nagħmlu aħna, kienu jagħmlu magħna, u ċjoè jagħtuna tifel għal sena u mbagħad wara sena jerġa’ imur lura magħhom.     

Rigward ir-retained list kellek raġun inti għax dħalt fl-istatut tal-MFA u hekk qiegħda. Issa intom għedtu li qed tirrappreżentaw players li huma under contract u li huma professional players imma għamiltu laqgħat mal-MFA biex tiddiskutu dawn it-talbiet li qed isiru sabiex tiġi rranġata s-sitwazzjoni fin-nurseries?  

IS-SUR CARLO MAMO:  Għandna laqgħa fl-20 tax-xahar u fuq l-aġenda hemm in-nursery compensation.  Jista’ jkun li bil-pressjoni li għamilna through il-media u anke permezz ta’ dan il-Kumitat, dan l-item tela’ fuq l-aġenda ta’ dik il-laqgħa.  

ONOR. CHRIS AGIUS:  Sur President, la wasalna għal din is-sitwazzjoni, fejn smajna żewġ partijiet importanti għax fl-ewwel laqgħa kellna l-MFA u l-YFA li jmexxu t-transfers tal-players u llum smajna l-MFPA li tirrappreżenta lill-players ta’ ċertu età, jien nixtieq inressaq din il-proposta li se nsemmi.  Mhux l-ewwel darba li f’dawn il-Kumitati, meta jkollna każ fejn għandek żewġ partijiet li qegħdin ‘il bogħod minn xulxin, li aħna nressqu t-talba sabiex isir studju u rapport minn entità governattiva, bħal ngħidu aħna l-PAC.  F’dan il-każ nistgħu nitolbu lill-Ombudsman sabiex iħejji rapport dwar dawn it-talbiet, il-problemi, ix-xewqat u l-ilmenti minn dawk kollha involuti fil-biċċa.  B’hekk ikollna rapport dettaljat mill-Ombudsman, li jitlob lill-partijiet konċernati sabiex jagħtu l-veduti tagħhom, fosthom l-MFA, il-YFA, il-ġenituri u l-MFPA u li mbagħad, minn hemmhekk l-MFA forsi tkun tista’ tieħu direzzjoni sabiex dawn ix-xewqat jiġu attwati.  

DR ANTHONY GALEA:  Jien ma nafx x’mezzi jistgħu jintużaw biex nagħmluh.  Li nixtieq ngħid hu li l-istrutturi tal-MFA, kif inhuma bbażati, anke jekk ikun hemm rieda tajba minn ħafna nies biex l-affarijiet isiru, xorta diffiċli biex jinbidlu.  Ovvjament l-awtonomija tal-isports hija importanti u għalkemm intqal li m’hemmx problemi kbar, aħna ġejna hawnhekk biex ngħidu li hemm problema.  Mela ejja ma ngħidux li m’hemmx problema u ejjew nindirizzawha ħalli nagħtu servizz lit-tfal tagħna u lil dawk tal-futur.  Jien nistedinkom tibqgħu involuti f’dan il-Kumitat ħalli tagħtuna l-għajnuna tagħkom.  L-MFA fl-aħħar mill-aħħar għandhom esperjenza kbira u ilhom involuti f’dan il-qasam għal dawn l-aħħar 30 sena.  Imma li kien tajjeb 30 sena ilu, illum il-ġurnata m’għadux attwali u għandna bżonn l-għajnuna tal-esperti biex naġġornaw ruħna u nimxu ‘l quddiem.

THE CHAIRPERSON:  Grazzi.  L-Onor. David Agius.

ONOR. DAVID AGIUS:  Meta tlabt lil dan il-Kumitat biex nibdew niddiskutu dan is-suġġett ...  

ONOR. CHRIS AGIUS:  Onor. Agius, skużani waħda.  Inti interessat aktar fi sport ieħor u naħseb li jkun tajjeb li ngħidu li din il-kwestjoni li qed insemmu ma teżistix biss fil-futbol.  Nixtieq li telabora ftit aktar fuqha.  Grazzi. 

ONOR. DAVID AGIUS:  Hekk hu.  F’moħħi, apparti milli kelli l-futbol, kelli sport ieħor, bħal pereżempju l-basketball, il-waterpolo, eċċ.  Għalhekk jekk se nagħmlu xi ħaġa, irridu nagħmluha across all sports.  Li tirranġa u ntejbu s-sitwazzjoni fil-futbol tkun qabża kbira ‘l quddiem.  Li dan il-Kumitat jibqa’ jisma’ qabel ma mmorru għand l-Ombudsman jew xi istituzzjoni oħra tkun xi ħaġa tajba wkoll.  Jien nixtieq li nistudjaw ftit iktar is-sitwazzjoni anke fi sports ieħor u mbagħad anke naraw xi żviluppi ħarġu mil-laqgħa li se jkollkom mal-MFA.  M’hemmx għalfejn niltaqgħu l-ġimgħa d-dieħla nerġgħu imma nistgħu fil-laqgħa li jmiss nisimgħu lil rappreżentanti minn sports ieħor jew inkella nisimgħu lill-ġenituri u mbagħad, wara l-laqgħa tagħkom mal-MFA terġgħu tiġu hawnhekk mal-MFA jew mal-YMFA u naraw x’nistgħu ninkludu fir-rapport li se noħorġu u x’inhuma l-problemi li baqgħu pendenti.    

Ikolli ngħid li jien qiegħed nitgħallem minn kull laqgħa li qed ikollna hawnhekk.  Imma finalment naħseb li dak li tagħmlu intom fil-futbol, jekk jirnexxilkom, irridu naraw jekk nistgħux ninkluduh fi sport ieħor.  Jekk kapaċi ssibu a standard contract jew jekk kapaċi li minn 12, 13, 14 jew 19 issibu soluzzjoni li tkun aħjar, jien naħseb li nkun irrid nismagħha u mbagħad nara jekk jistgħux jutilizzawha fil-waterpolo, fil-basketball, eċċ.  Irridu naraw jekk il-ġenituri jkunux kuntenti b’dik is-soluzzjoni wkoll.  Naħseb li jkun tajjeb ukoll li naraw x’jiġri f’pajjiżi oħra żgħar, bħal ngħidu aħna Iceland u Ċipru, ħalli nitgħallmu minnhom u ngħidu li jekk nimxu f’din il-linja jista’ jkun li naslu aktar malajr milli jekk nieħdu linja oħra.  

Jiena xtaqt nisma’ wkoll il-verżjoni tan-nurseries u tal-klabbs.  Pereżempju l-Floriana Nursery xi tgħid dwar dan li qed nitkellmu fuqu llum?  Xi jgħidu n-nurseries iż-żgħar? Jien kont immexxi n-nursery ta’ Ħaż-Żebbuġ, li la kienet żgħira u lanqas kbira però l-ammont ta’ pressure li kien ikollna biex immorru ma’ klabbs kbar tal-premier jew tal-first division kienet waħda kbira.  Fil-fatt kienu jiġu jaraw il-players tat-tim tagħna jilagħbu u kif isibulek żewġ players tajbin jibdew iħarsu lejhom!  U mbagħad inti mingħalik li qiegħed tibni lit-tim fuq dawk iż-żewġ players u dawn jispiċċaw jitilqulek u wisq probabbli jieħdu l-grupp ta’ madwarhom magħhom!  Jiġifieri rridu naraw l-aspett ta’ klabb żgħir ukoll.  Li tħalli players jitilqu kull sena x’se jkun ir-ripple effect fuq klabbs li mhumiex meqjusa bħala kbar?   Għalhekk nixtieq li bħala Kumitat nisimgħu l-verżjoni ta’ xi klabbs jew nurseries biex ikollna veduta aktar wiesgħa. 

IS-SUR CARLO MAMO:  Jien naħseb li l-klabbs iż-żgħar se jgawdu mir-retained list għax il-maġġoranza tal-players se jkunu mal-klabbs il-kbar u mbagħad biex jeħduhom il-klabbs iż-żgħar jridu jmorru għand il-klabbs il-kbar u b’xi mod jirranġaw magħhom biex jieħdu l-players.  Mentri aħna qed ngħidu li l-klabbs kollha ...  Issa meta qed ngħidu l-klabbs il-kbar, dawn jafu jvarjaw minn dawk tal-premier division għall-kategoriji ż-żgħar.  U dawk il-klabbs li jkunu l-aħjar f’dawk il-kategoriji, jekk se jkollhom biss 24 player, il-players l-oħra se jkunu jistgħu jmorru mal-klabbs iż-żgħar.  Mela kemm il-klabbs iż-żgħar kif ukoll il-kbar se jaqblilhom.
  
ONOR. DAVID AGIUS:  Mela player ta’ 13 jew 14-il sena li jkun fuq ir-retained list ma jistax jitlaq mill-klabb għall-ebda raġuni?  Jekk il-klabb irid iżommu ma jistax jitlaq, hux hekk?  

IS-SUR CARLO MAMO:  Jekk il-klabb iridu miegħu ma jistax jitlaq.  

ONOR. DAVID AGIUS:  Anke jekk ikun lest li jħallas kumpens?  

IS-SUR CARLO MAMO:  Le, ma jistax.  Biex jitlaq irid jaqbel il-klabb.  Sa 13 jew 14-il sena, ta’ 16, 17, 18-il sena …

THE CHAIRPERSON:  Allura l-player m’għandux say fiha?  Jekk jien ma nkunx irrid nibqa’ nilgħab ma’ dan il-klabb u l-klabb iridni nibqa’ miegħu, jien m’għandi l-ebda say fil-biċċa? 

IS-SUR CARLO MAMO:  Le, m’għandek l-ebda say u dik hi l-problema!  Li jista’ jagħmel  hu li jibqa’ id-dar jew inkella jmur għat-training kontra qalbu ma’ dak il-klabb.

THE CHAIRPERSON:  Mela l-klabb jiddeċiedi jekk lil dan il-player jitilqux jew le? 

IS-SUR CARLO MAMO:  Eżatt u dik il-problema.  Ejja ngħidu li jkun hemm tifel imdejjaq u ma jridx jibqa’ ma’ dak il-klabb jew inkella mhux tajjeb biżżejjed biex jilgħab ma’ dak il-klabb.  Nerġa’ ngħid li mhux il-klabbs kollha jagħmluha.  Fil-fatt ikun hemm klabbs li ma jsibux problema u jekk jaraw li xi ħadd mhuwiex kuntent magħhom jew li mhux se jilgħab magħhom, iħalluh jitlaq.  Imma dejjem at the discretion of the club.

ONOR. DAVID AGIUS:   Ħalli nerġa’ nagħmilha tal-avukat tax-xitan.  Jekk jien player tajjeb u qiegħed nilgħab ma’ nursery żgħira u jarani coach ta’ tim kbir u dan jiġi fuqi u jgħidli biex immur nilgħab magħhom ħalli nkun fil-premier u jibda jimlili rasi, eċċ., u forsi jagħtini laptop jew xi ħaġa oħra ...  Din diġà qiegħda tiġri u ma tistax teliminaha avolja hemm ir-retained list għax dik hi l-human nature.   

DR ANTHONY GALEA:  Jekk tara l-futbol internazzjonali ssib li l-klabbs il-kbar qegħdin jiġu akbar mentri l-klabbs iż-żgħar qegħdin jiċkienu aktar.  Fil-fatt hemm sistema tal-MFA u tal-UEFA msejħa “Grass Roots” fejn biha qed jipprovaw jgħinu lil dawn il-klabbs għax fl-aħħar mill-aħħar minnhom joħorġu ħafna mit-talenti.  Allura li jkun hemm miżuri biex jinkoraġġixxu lil dawn il-klabbs huwa tajjeb imma naħseb li player li jaħseb li huwa tajjeb u li jipprova jmur ma’ klabb ieħor biex ikun aħjar m’għandniex inwaqqfuh.  Issa jekk hux vera se jkun aħjar jew le xi ħaġa oħra imma m’għandhomx ir-regola li jwaqqfuh.  U fl-aħħar mill-aħħar that is human nature.

IS-SUR CARLO MAMO:  It-training compensation li semmejtilkom aktar qabel u li titlà għal €22,500 tiġi kkalkulata bejn 12 u 19-il sena.  Mela jekk dan player ta’ klabb żgħir u għamel tliet snin mal-klabb tiegħu u mbagħad mar ma’ klabb tajjeb ħafna, il-klabb iż-żgħir irid jitħallas ta’ dawk it-tliet snin li dak il-player għamel miegħu.  Hawnhekk qiegħed nitkellem fuq player tajjeb li se jiffirma kuntratt.  Għalhekk tajjeb li klabb jista’ ikollu biss 24 player f’dik il-kategorija.  Dik tista’ tiġri llum u tista’ tiġri meta jkun hemm il-window tal-under 15s.  

ONOR. DAVID AGIUS:  Biex inkun ċert minn dak li qed tgħidu; meta qed ngħidu li jkollok 24 jew 36 player u jien is-37 jew it-38 u minn jeddi niddeċiedi li rrid nibqa’ ma’ dak il-klabb għax huwa viċin id-dar tiegħi, eċċ., jien xorta nista’ nibqa’ hemm hux hekk? 

IS-SUR CARLO MAMO:  Assolutament.  Jekk jaċċetta l-klabb tista’ tibqa’ hemm anke jekk ma tkunx fuq ir-retained list.  Jista’ jkun anke għax ikollok il-ħbieb tiegħek hemmhekk jew inkella għax tkun tħobb dak ir-raħal ...  

ONOR. DAVID AGIUS:  Mela dik mhux problema.  Mela klabb mhuwiex marbut biss ma’ dawk l-24 player tar-retained list imma jekk jien m’iniex imniżżel fir-retained list u rrid nibqa’ f’dak il-klabb, u l-klabb jaċċettani miegħu, jien inħallas il-membership fee u nista’ immur ma’ dak il-klabb.  

IS-SUR CARLO MAMO:  Jista’ u ħalli nkun ċar li bis-sistema preżenti hemm ħafna li lanqas biss jaħsbuha li jiċċaqilqu.   

DR ANTHONY GALEA:  Ħalli nżid xi ħaġa oħra.  Nerġa’ ngħid li l-idea tagħna mhux dik li titneħħa kwalunkwe miżata jew compensation.  Li ma togħġobnix hu li inti qed tħallas miżata, qed tħallas għall-kit, qed tħallas €300 fis-sena, qed tħallas in-nursery compensation ...  U fl-opinjoni tagħna dan xorta mhux qed iservihom lill-klabbs.  Għalhekk jagħmel ħafna sens li jkun hemm xi forma ta’ kumpens.  Ir-regoli tal-FIFA nistgħu nitgħallmu minnhom u fil-fatt dawn għandhom sistema ta’ training compensation on the first professional contract.  Biex immur għal dak li għedt inti dwar is-sistema internazzjonali rrid ngħid li malli inti timxi minn amateur għal professional, irid jiġi ffirmat kuntratt u hemm sistema ta’ solidarity mechanism fejn il-klabbs li magħhom kont tieħu t-training tiegħek għandhom dritt li jieħdu kumpens.  Xi ħaġa hekk tagħmel ħafna sens ħalli almenu l-klabbs iż-żgħar jieħdu xi ħaġa.  Again this is a cashflow issue għax b’din is-sistema tal-FIFA se jeħduhom at a later stage mentri bis-sistema ta’ Malta jeħduhom kull sena.  It is a quicker thing and maybe the problem needs to be studied għax il-problema tagħhom hija waħda ta’ cashflow. Forsi bl-għajnuna tal-MFA u ta’ dan l-istudju din il-problema tista’ tiġi indirizzata u fl-istess ħin ikun hemm sistema aħjar għall-players.

THE CHAIRPERSON:  Minn dak li smajna mingħand il-mistednin tal-ewwel laqgħa u minn dak li smajna mingħandkom jidher li hemm ħafna mħabba lejn il-logħba tal-ballun. Naf ċert li wara l-laqgħa li se jkollkom fi żmien ġimgħa oħra se joħroġ ħafna ġid.  Kif għedt fil-bidu kien bis-saħħa tal-Onor. David Agius li xpruna biex issir din id-diskussjoni u nista’ ngħid li kollha kemm aħna tgħallimna.  Jien kellimt lill-Onor. Chris Agius li qabel miegħi li għandna naraw x’se jkun l-outcome tal-laqgħa li se jkollkom qabel ma nirrakkmandaw il-way forward bħala Kumitat.  Jalla ma jkunx hemm għalfejn nagħmlu xejn iktar min-naħa tagħna għax tkunu sibtu s-soluzzjoni intom.  

Milli qed nara kollha tħobbu l-ballun u kollha tħobbu lill-players u dan żgur li se jkun common ground li fuqu tistgħu tibnu.  Nawguralkom f’isem il-Kumitat kollu li niġu lura hawnhekk u tgħidulna li għamiltu passi kbar u li m’hemmx għalfejn immorru għar-rakkmandazzjoni li ppropona s-Segretarju Parlamentari Chris Agius.  Min-naħa tagħna nistgħu nkomplu niddiskutu u nisimgħu rappreżentanti minn sports oħra ħalli naraw jekk teżistix xi ħaġa komuni fost l-isports kollu.  B’hekk imbagħad nitolbu rapport ġenerali li nkunu nistgħu nressquh fuq il-Mejda tal-Kamra. Naturalment għadna ‘l bogħod biex naslu għal dak il-pass.  U għalhekk ejjew nimxu pass pass.   

ONOR. DAVID AGIUS:  Jien nissuġġerixxi li nġibu rappreżentanti tal-basketball u tal-waterpolo u forsi nsejħu wkoll xi klabbs tal-futbol, bħal tas-Swieqi, il-Furjana, l-Belt, eċċ. biex forsi jagħtuna ftit feedback min-naħa tagħhom.  

[bookmark: _GoBack]THE CHAIRPERSON:  Mela mbagħad insibu ġurnata li fiha nkunu nistgħu nagħmlu din il-laqgħa.   Nirringrazzjakom.

Fit-8:17 p.m. il-Kumitat aġġorna għal data u b’aġenda li kellhom jiġu komunikati aktar tard.













   









